
秋日園居四首

作者：李化龍　明

本作品收錄於《李于田詩集》

版本信息

其一

庭樹冷颼颼，空階一葉秋。

幽居亦自好，高臥復何求？

即鹿行中野，牽牛飲上流。

蒙茸搔短髮，辛苦為封矦。

其二

遠樹望迢遙，閒庭坐寂寥。

身曾許稷契，跡巳混漁樵。

黃犢歸橫笛，白魚上緯蕭。

生來丘壑相，叢桂不須招。

其三

小坐挹清芬，蕭蕭木葉聞。

魚梁低晚照，落榭泠秋雲。

草沒牛羊逕，霜清麋鹿羣。

嗒然無一字，不擬北山文。

其四

野趣秋偏洽，閒情老自諳。

門前柳種五，園裏徑開三。

日夕羣烏下，天空一鴈南。

夜涼渾不寐，明月照清酣。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

